
Bu fikirlər ADA Universitetinin icraçı 
prorektoru Fariz İsmayılzadənin “Hafiz 
Paşayev–80. Tarixi şəxsiyyətə hörmət 
və ehtiramla” sərlövhəli məqaləsində yer 
alıb. AZƏRTAC məqaləni təqdim edir. 

Yolumuz Vaşinqtondan başladı. Səfir 
Paşayevlə ilk dəfə 1996-cı ildə Klin-
ton Administrasiyasının ABŞ Konqresi 
ilə büdcə məsələlərinə dair fikir ayrılığı 
səbəbindən hökumətin fəaliyyətini da-
yandırdığı bir vaxtda – şaxtalı bir yanvar 
günündə tanış oldum. Hafiz müəllim o za-
man Azərbaycanın ABŞ-dakı fövqəladə 
və səlahiyyətli səfiri idi və səfirliyimizdə bir 
qrup azərbaycanlı tələbə ilə görüşməyə 
lütfkarlıqla razılıq vermişdi.

Bu supergüc ölkədə Azərbaycanın 
ilk səfiri ilə görüşmək, ölkəmizin ön dip-
lomatik cəbhəsində yer alan səfirliyimizi 
görmək istədik. Səfir Paşayev özünün 
gərgin iş cədvəlinə baxmayaraq, biz 
gənclər üçün vaxt ayırdı. Görüşümü-
zün sonunda işlərimizlə, planlarımızla 
maraqlandı. Əlbəttə, çox təsirləndik, 
ona çox minnətdar idik. Bizə amerika-
lılarla münasibətlərimizdə Azərbaycanı 
tanıtmağa və Vətənə necə kömək edə 
biləcəyimizə dair məsləhətlərini verdi. 
Həmin gün Gürcüstanın səfiri Tedo Capa-
ridzenin də onunla görüşə gəldiyini gör-
düm. O zaman heç bilməzdim ki, bu iki 
şəxsiyyət bölgəmizin strateji mahiyyətini 
dəyişdirəcək Bakı–Tbilisi–Ceyhan (BTC) 
boru kəmərinə dair həssas və mürəkkəb 
danışıqlar aparırmış. Bundan əlavə, onu 
da çox yaxşı xatırlayıram ki, səfirliyin hər 
işçisi təcili diplomatik vəzifələrin icrası ilə 
necə məsul bir atmosferdə son dərəcə 
ciddiyyətlə çalışırdı. 

Səfir Paşayevi ikinci dəfə 1999-cu 
ildə səfirliyə təcrübəçi kimi işləməyə 
gəldiyimdə gördüm. Səfirlik tarixində ilk 
təcrübəçi idim və Hafiz müəllim mənə 
o gündən etibarən çiyinlərimə inanıl-
maz dərəcədə böyük bir məsuliyyətin 
düşdüyünü söylədi. "Yaxşı işləsən, 
yaxşı nümunə olsan, işimizə daha çox 
təcrübəçi cəlb edərəm" dedi. Keçdiyimiz 
təcrübə Vaşinqtonun isti və rütubətli yay 
fəslinə təsadüf edirdi və bu da həyatımın 
ən dəyərli yaylarından biri oldu. Səfir 
Paşayev hamımıza, səfirliyin komanda 
üzvlərinə medianın monitorinqi və icma-
lı daxil olmaqla bir sıra vacib tapşırıqları 
yerinə yetirmək, mühüm iclas və konf-
ranslarda iştirak etmək, beyin mərkəzləri, 
media qurumları və universitetlərin 
nümayəndələri ilə müzakirələr aparmaq 
səlahiyyətini verdi. O günlər səfirlik qızğın 
fəaliyyətinə görə arı pətəyinə bənzəyirdi. 

O zaman çalışdığım komanda üzvləri 
sırasından gələcəkdə Azərbaycanın 
müxtəlif ölkələrində fəaliyyət göstərən altı 

səfirinin yetişməsi indi heç də təəccüblü 
görünmür. Onlar bizim diplomatlarımı-
zın ən güclü kadrlarına çevrildilər. Söz-
süz ki, Hafiz müəllimin yetirmələrinə 

peşəkarlıqla verdiyi diplomatik təlim onun 
şəxsi təşəbbüsü ilə Azərbaycan Diplo-
matik Akademiyasının (hazırda ADA Uni-
versiteti) əsasının qoyulmasından daha 
əvvəl başlamışdı. Təəccüblü deyil ki, indi 
o, Xarici İşlər Nazirliyində ölkənin diplo-
matik xidmətinin ağsaqqalı qəbul edilir.

Səfir Paşayev Amerikada bizi tez-
tez bir yerə toplayır, mütəmadi ola-
raq hesabatlarımızı dinləyir, bizə rəy 
və məsləhətlərini verirdi. Görüşlərimiz 
vəzifələrimizə dair qızğın müzakirələrlə 
keçər, sonda isə o, öz qərarlarını və 
təlimatlarını ifadə edərdi. Müzakirələrdəki 
ayrıntılara, eləcə də onun hər birimizə 
böyük diqqəti və qayğısı unudulmazdır. 
O, rəsmi səlahiyyət sahibi kimi, ciddi ol-
duğu qədər də mehriban və qayğıkeş 
idi. Ən gərgin məsələlərin müzakirəsində 
belə əsəbiləşdiyini görmədim. Amma 
çiyinlərində hansı strateji məsuliyyət yü-
künün olduğunu da yaxşı bilirdik. 

Təmsil etdiyi ölkəmiz ciddi 
problemlərlə üz-üzə idi: Ermənistanın 
təcavüzü, torpaqlarımızın işğalı, qaçqın 
və məcburi köçkün axını. Bunlar hamı 
kimi, onun da ürəyini dağlamışdı. İki 
onillik sonra, 2021-ci ilin fevralında səfir 
Paşayevlə işğaldan azad olunmuş Qa-
rabağa səfərimiz zamanı onun gözlərinə 
baxdım. Sevinc dolu gözləri xoşbəxtliklə, 
şükranlıqla parlayırdı. O da mənim onu 

gördüyümü gördü, ikimiz də duyğula-
rımızı gözlərimizdən oxuduq: Vaşinq-
tonda keçirdiyimiz bütün o çətin günlər, 
hətta bəzən səbr tükədən anlar, demək, 
nəticəsiz qalmadı. Səbrimiz, planlaşdır-
ma və fədakarlığımız bəhrəli oldu. Ayaq 
üstə qürurla durmağına yardımçı oldu-
ğu ölkə yenidən bütövləşdi. Bir millətin 
ümidləri doğruldu! Xəyallar gerçəkləşdi!

Amerikanın Azərbaycan hökumətinə 
yardımını haqsız qadağan edən – “Azad-
lığa Dəstək Aktı”nın (1992-ci ilin yayında 
qəbul edilmiş) məlum 907-ci maddəsinin 
ləğvi üçün ABŞ Konqresində qaldırılan 
məsələnin müzakirəsində səsvermənin 
gedişatını izləyirdik. Bu, təcrübəmin 
xüsusi bir mərhələsi kimi bioqrafiyam-
da yer alır. Vaxtilə nüfuzlu erməni lob-
bisi tərəfindən irəli sürülmüş və səfir 
Paşayevin Vaşinqtona gəlməsindən, 

vəzifəsini icra etməyə başlamasından 
daha əvvəl qəbul edilmiş qanunu ləğv 
etmək səylərinə senator Sam Braun-
bek  (“R-KS”) rəhbərlik edirdi. Səfirimizin 
səyləri sayəsində, o, ABŞ–Azərbaycan 
strateji münasibətlərinin tərəfdarı oldu və 
907-ci maddəni ləğv etmək cəhdlərinə 
rəhbərlik etdi. Səfirlikdə hamı bir nəfər 
kimi, ABŞ qanunvericilərini buna inan-
dırmaq üçün gecə-gündüz çalışırdı. Ya-
dımdadır, işçilərimizin hər biri veriləcək 
səslərin proqnozlaşdırılması üçün hər 
adın yanına “+” və ya “-“ işarəsi qoyaraq 
senatorların və nümayəndələrin adların-
dan ibarət uzun siyahı tuturdu. Başımı-
zın da üstündə səfir Paşayev... Vəziyyət 
gərgin olsa da, biz nikbin və enerjili idik. 
Uğura çox yaxın idik – qazanılan nəticə 
yalnız 25 səs sayı fərqi ilə əldə edilmişdi 
(ABŞ Konqresinin cəmi 435 üzvü arasın-
dan).

Təcrübə müddətim bitmişdi. Səfir Pa-
şayev mənə zaman ayıraraq, ulu öndər 
Heydər Əliyevin 1997-ci ildə ABŞ-a 11 
günlük ilk rəsmi dövlət səfərinə hazırlıq 
işləri barədə danışırdı. O, bu səfərin bir 
çox təfərrüatını mənimlə bölüşdü, yeni 
nailiyyətlərdən, eyni zamanda, belə bir 
miqyasda mühüm tədbirin təşkilinə dair 
həyata keçirilmiş xeyli maddi-texniki və 
protokol işlərindən bəhs etdi.

Amerikada səfir Paşayevin həyat yol-
daşı Dr. Rəna Paşayevanı da yaxından 
tanımaq fürsətini qazandım. Xeyirxah, 
mülayim bir insan, həyat yoldaşına tarixi 
missiyasında daim dəstəkçi olan, eləcə 
də bütün azərbaycanlı gənc diplomat və 
tələbələrə ana kimi qayğıkeş Rəna xanı-
mı. 

2001-ci ildə Sent-Luisdəki Vaşinq-
ton Universitetində magistr tələbəsi 
idim. Səfir Paşayev o zaman gürcü və 
özbək həmkarları ilə birlikdə mühazirə 
oxumaq, onların şərəfinə təşkil olu-
nan tədbirlərdə iştirak üçün universitet 
şəhərciyinə gəlmişdi. O zaman sərgilədiyi 
məğrurluğun, ləyaqətli davranışının, 
səylə çalışmasının, fədakarlığının bir 
daha şahidi oldum. 

İnsanlara qarşı səmimiliyi, açıqsözlülü-
yü, vətəndaş cəmiyyəti nümayəndələrinə, 

elm cameəsində çalışanlara, jurnalistlərə 
qarşı nəcib münasibəti onu ölkəmizin ən 
yaxşı səfirlərindən biri etmişdi. İnsanlar 
ona etimad bəsləyir və bu etimadları da 
Azərbaycana münasibəti yaxşı mənada 
dəyişirdi. Xatırlayıram ki, Vaşinqtonda bir 
neçə mötəbər beyin mərkəzində çalışan 
mütəxəssislər məhz səfir Paşayevlə şəxsi 
əlaqələrinə görə tədricən Azərbaycana 
rəğbətlərini açıq ifadə etməyə başladılar. 
Onların arasında senatorlar, akademiklər, 
media nümayəndələri və Zbiqnev Bje-
zinski kimi Amerika geostrategiyasının 
böyük ustadı da var idi.

Səfir Paşayev 2006-cı ildə 
Azərbaycan Diplomatik Akademiyasını 
qurmaq üçün Bakıya qayıdanda yolla-
rımız yenidən kəsişdi. O, məni bu yeni 
təhsil müəssisəsində işləməyə dəvət etdi. 
Başlanğıcda nə bina vardı, nə müəllim 
və işçi heyəti, nə də büdcə. Bütün bun-
ların ərsəyə gəlməsində onun dahiyanə 
uzaqgörənliyi, böyük arzuları öz işini gör-
dü. ADA öz fəaliyyətinə diplomatlar üçün 
mütəxəssis hazırlığı akademiyası kimi 
başladı. Əlbəttə, Azərbaycanın bu günü 
və gələcəyi ilə bağlı arzuları tükənməyən 
rektor Paşayev ADA-nın rolunu yal-
nız diplomatik təlimlə məhdudlaşdıra 
bilməzdi. O, çox doğru olaraq ADA-
nın gələcəyini Bakının mərkəzində 
yerləşən yeni, mükəmməlliyə, təcrübəyə 
əsaslanan, dünyaya açıq təhsil ekosis-
teminin milli avanqardı olaraq gördü. O, 
ADA-nı millətimizi və siyasi rəhbərliyimizi 
qürurlandıracaq dünya səviyyəli bir 
universitetə çevirmək istədi. Onun elmi 
və diplomatik təcrübəsi bu mühüm işdə 
öz həlledici rolunu oynadı.

Azərbaycan Diplomatik Akademi-
yası gənc diplomat kadrlar üçün təlim 
platformasından tədricən tamhüquqlu 
bir Universitetə çevrildi. Bu gün ADA 
Universitetində 4 müxtəlif istiqamət üzrə 
16 fərqli ixtisasda 45 ölkədən ümumilikdə 
3000 tələbə təhsil alır. Biz 100 beynəlxalq 
tərəfdaş universitet və 100 yerli korpo-
rativ əməkdaş şirkətdən ibarət geniş 
bir şəbəkə qurmuşuq. Bu günümüzün 
məzunları artıq islahat və yeniliklərin ka-
talizatoruna, eləcə də dəyişiklik və inki-
şaf üçün lokomotivə çevrilən bir brendin 
– ADA Universitetinin tələbələri olmağa 
can atırlar. 

Bəs ADA-nın uğur sirri nədədir? 
Rektor Paşayevin misilsiz liderlik üs-
lubunu nə təşkil edir?

Öncə onun səmimiliyi və dürüstlüyü! 

Rektor Paşayev Universitetdə elə bir 
şəffaflıq və hesabatlılıq sistemi qu-
rub ki, burada hər işçi istedadı və 

bacarığına görə seçilir, öz peşəkarlığını 
ən yüksək səviyyədə həyata keçirmək 
üçün ruhlandırılır. İnsanlara inanaraq on-
lara etibar etmək, cəsarətlə irəliləməyə 
təşviq edərkən onların yollarında olan 
maneələri və çətinlikləri aradan qaldırmaq 
– bütün bunlar və daha çox şey, sözsüz 
ki, səfir Paşayevin xarakterini əks etdirən 
bənzərsiz liderlik xüsusiyyətlərindəndir. 
İnsanlar onunla özlərini güvənli və dəyərli 
hiss edirlər. O, özünü aktiv və dinamik 
fərdlərlə əhatə edir, tabeliyində olan 
şəxslərin layihələrini uğur hekayələrinə 
çevirmələrinə yardımını əsirgəmir.

Rektor Paşayev ixtisasca fizik ola-
raq detallara qarşı çox diqqətlidir. Onun 
ADA Universitetində rəsmi məktubları 15 
dəfəyə qədər yoxlaması və düzəliş etməsi 
kimi çoxlu əhvalat və xatirə var. O, kam-
pusdakı hər çiçəyə, kola, hətta hər bir 
mebel hissəsinə xüsusi diqqət yetirir. Hər 
kəs – bağbanlar və təmizlik işçiləri də rek-
torumuzdan lazımi diqqət və qayğı görür. 

Rektor Paşayevin təvazökarlığı və 
sadəliyi!

Onun tələbə və işçilərlə bərabər 
nahar etməsini indi hamı adi bir 
davranış tərzi kimi qarşılayır. On-

larla danışmağı, uğurlarını və qayğıları-
nı dinləməyi xoşlayır. O, əlçatan olmağı 
sevir. ADA Universitetində “Açıq qapı” 
siyasətini israrla tətbiq edən məhz cənab 
Hafiz Paşayevdir. Onun bu siyasəti 
problemlərin vaxtında həllinə, rəylərin 
məqamında alınmasına dəyərli töhfə ve-
rir. O, səbirlidir, müsahiblərini anlayışla 

dinləyir. Emosional reaksiya verməkdən 
çəkinir, hər zaman zəiflərin yanında olur. 
Xüsusilə o hallarda ki, söhbət tələbələrin 
problem və narahatlıqlarından gedir!

Rektor Paşayev həqiqi bir alim kimi 
tədqiqat və təlimin əsl dəyərini yaxşı bi-
lir. Bizim Universitetdə prioritetlərdən biri 
peşəkarlığın inkişafının təşviqinə vəsait 
ayrılmasıdır. Məsələn, ADA müəllim 
heyətinin imkanlarının artırılması naminə 
həm fərdi tədqiqatlar, həm də beynəlxalq 
potensial inkişaf proqramları və təlimlər 
həyata keçirilir. Tədqiqat işlərinə əksər hal-
larda özü rəhbərlik edir. Azərbaycan Xalq 
Cümhuriyyətinə dair materiallar da daxil 
olmaqla, unudulan arxivlər və əlyazmaları 
onun əlində yeni həyat qazanır.

Nəhayət onun gələcəyə baxışı və 
dünyagörüşünü qeyd edərdim. Rektor 
Paşayev hər zaman innovasiya, yeni 

fikirlər, dəyişiklik və inkişaf axtarışında-
dır. İşlər durğunlaşanda narahatlıq ke-
çirir. Daim qurmaq və yaratmaq istəyir. 
Onun yeni proqramlar, şöbələr, tədqiqat 
mərkəzləri və hətta ADA nəzdindəki orta 
məktəbə dair uzaqgörənliyi Universitetin 
strategiyasını gözəl müəyyənləşdirir. Ən 
çətin vəziyyətlərdə belə ümidini itirmir, 
həmişə məğrur və qətiyyətlidir. O, bu 
mübarək yaşında da millətinə, ölkəsinə 
məsuliyyətli xidmət missiyasını uğurla 
davam etdirir.

Diplomat, Səfir, Alim, Peda-
qoq, Vətənpərvər, Xarizmatik li-
der. Bunlar Hafiz müəllimi ən yaxşı 
səciyyələndirən sözlərdir.

Bəzən elə bilirlər ki, Hafiz müəllim kimi 
insanlara, daha çox keçmişin sanballı 
şəxsiyyətləri qəbildən olanlara indi çətin 
rast gəlmək olar. Günümüzün qloballa-
şan, təlatümlü dünyasında rektor Paşa-
yev min illərin dəyərlərini öz şəxsində 
və amalında yaşadan bir İnsandır! O, 
uzaqgörənliyi, tükənməz enerjisi ilə çoxu-
muzdan daha gəncdir. 

Onun həyata keçirmək istədiyi çoxsay-
lı yeni planları olduğunu bilirəm. Qarabağ 
Beynəlxalq Forumu, İtaliya-Azərbaycan 
Universiteti, Lütfi Zadə tədqiqat mərkəzi, 
texnoparklar, “ağıllı kənd” layihələri və 
daha nələr! Bütün bu arzu və planla-
rının gerçəkləşməsi naminə biz rektor 
Paşayevə möhkəm cansağlığı və güc-
qüvvət arzulayırıq!

Həyatımı tanışlığımızın ilk illərindən 
etibarən ADA-nın 15 ili də daxil bu 
günlərədək tarixi bir şəxsiyyətlə – qalib 
və müstəqil Azərbaycanın möhtəşəm 
bir siması ilə bölüşmək mənim üçün 
şərəfdir!

Hafiz Paşayev – 80

Hafiz Paşayev 1941-ci il mayın 2-də Bakıda doğulub. Onun bu 
il tamam olan 80 illik yubileyi təntənə ilə qeyd edilməyə layiq 
dəyərli hadisədir. Çox xoşbəxtəm ki, ölkəmiz milli müstəqilliyini 
bərpa etdiyi gündən etibarən təhsil sahəsində ən böyük 
layihələrdən biri olan ADA Universitetinin inkişafında onunla 
yaxından işləmək fürsətim olub. Bu yolda qismətimdə Hafiz 
müəllimlə yoldaşlıq şansı olduğundan xeyli xatirələrim var və 
bunlardan bəzilərini oxucularla bölüşmək mənim üçün xüsusi 
bir şərəfdir.

Tarixi şəxsiyyətə 
hörmət və ehtiramla 

Məlum olduğu kimi, Prezident 
İlham Əliyev müharibədən son-
ra işğaldan azad edilmiş şəhər 
və rayonlarımıza səfərlər edir. Bu 
səfərlər çərçivəsində yeni inkişaf 
istiqamətləri, yeni vəzifələr qarşıya 
qoyulur. Həmçinin səfərdən son-
ra həmin ərazilərdə bərpa işlərinin 
aparılması ilə bağlı imzalanan 
sənədlər də bu torpaqların qısa 
müddətdə cəlbedici bir məkana 
çevriləcəyindən, yeni regional inkişaf 
proqramlarının icrasına başlanaca-
ğından xəbər verir. 

Bölgənin inkişafının 
sürətləndirilməsi ilə bağlı bu il 
yanvarın 4-də “Qarabağ Dirçəliş 
Fondu” publik hüquqi şəxsin ya-
radılması haqqında imzalanmış 
 Prezident fərmanında da qeyd edilir 
ki, Azərbaycan xalqı Qarabağdakı 
ərazilərini böyük Zəfərlə 30 illik iş-
ğaldan azad edərək, öz tarixinin ən 
yaddaqalan və şanlı dövrünə qədəm 
qoyub. Təxminən bir qərinəlik dövr 
ərzində erməni qəsbkarları tərəfindən 

maddi və mədəni sərvətləri talan 
edilmiş torpaqlarımızın yenidən 
dirçəldilməsi ölkənin siyasi-iqtisadi 
qüdrətinin güclənməsinin mühüm 
dayaqlarından biri olacaq.

Qeyd edək ki, işğaldan azad edil-
miş ərazilərin dirçəlişi istiqamətində 
quruculuq, bərpa və yenidənqurma 
işlərinin sürətləndirilməsi, qarşı-
ya qoyulan hədəfə nail olunmaq-
da dövlət qurumlarının və digər 
təşkilatların çoxşaxəli fəaliyyətinin 
sistemləşdirilməsi, eyni zaman-
da, idarəetmədə çevikliyin və 
səmərəliliyin artırılması məqsədilə 
işğaldan azad edilmiş ərazilərdə 
Azərbaycan Respublikası Preziden-
tinin xüsusi nümayəndələri haqqında 
Azərbaycan Respublikası Preziden-
tinin 9 yanvar 2021-ci il tarixli fərmanı 
da ölkə rəhbərliyinin bu məsələyə 
xüsusi diqqətinin və siyasi iradəsinin 
göstəricisi kimi dəyərləndirilir.

Bu baxımdan, noyabrın 
 10-dan etibarən həmin bölgələrdə 
Azərbaycan dövləti adından suve-

ren hakimiyyətin bütün funksiyalarını 
həyata keçirən orqan və strukturların 
yaradılması prosesinin sürətlənməsi, 
Qarabağın bərpası ilə bağlı 2021-ci 
ilin dövlət büdcəsində nəzərdə tu-
tulan 2,2 milyard manat məqsədli 
vəsaitlin ayrılması, Şuşaya bu il 
istifadəyə verilməsi nəzərdə tutulan 
müasir standartlara uyğun yeni yolun 
çəkilişi, Füzuli rayonu ərazisində yeni 
beynəlxalq aeroportun tikintisi ilə 
bağlı qərar erməni vəhşilliyinə məruz 
qalmış və sözün həqiqi mənasında 
xarabazara çevrilmiş yurdumuzun 
yenidən çiçəklənməsi, orada normal 
həyata qayıdışı şərtləndirən əsas 
prinsiplərdən biri kimi qəbul olunma-
lıdır. Regionun təbii turizm potensi-
alının yüksək olması da gələcəkdə 
bu bölgənin nəinki Azərbaycanın, 
bütövlükdə Cənubi Qafqazın, Yaxın 
və Orta Şərqin istirahət-sağlamlıq 
məkanına çevriləcəyindən xəbər ve-
rir. 

Prezident İlham Əliyevin 2 fevral 
2021-ci il tarixli sərəncamı ilə təsdiq 

edilən “Azərbaycan 2030: sosial-iqti-
sadi inkişafa dair Milli Prioritetlər”də 
də bununla bağlı bir sıra əhəmiyyətli 
məqamlar qeyd olunub. Belə ki, 
sözügedən strategiyada işğaldan 
azad edilən ərazilərin ölkənin ümu-
mi iqtisadiyyatına reinteqrasiyasının, 
orada bütün region üçün əhəmiyyətli 
yeni beynəlxalq və regional nəqliyyat-
logistika dəhlizlərinin imkanlarından 
faydalanılması nəzərdə tutulur. Bu 
isə heç şübhəsiz ki, Azərbaycan iqti-
sadiyyatının daha da gücləndirilməsi, 
ölkədə sosial rifahın yüksəldilməsi 
üçün böyük perspektivlər vəd edir. 
Milli Prioritetlərdə işğaldan azad 
edilən ərazilərə qayıdan insanla-
rın təhlükəsiz yaşayışının təmin 
edilməsi, onların normal həyat üçün 
gərəkli olan infrastruktur və imkanla-
rın yaradılması əsas götürülür. 

Prezident İlham Əliyevin ap-
relin 26-da işğaldan azad edilmiş 
Cəbrayıl və Zəngilan rayonuna 
növbəti səfərində bir daha şahidi 
olduq ki, regionun dirçəldilməsində 

mühüm layihələrdən biri olan “Ağıllı 
kənd” pilot layihəsinin icrasına baş-
lanıldı. Bu layihələr Zəngilanın 1-ci, 
2-ci, 3-cü Ağalı kəndlərini də əhatə 
edir. Prezidentə məlumat verildi ki, 
bu layihənin icrası, əsasən, 5 kom-
ponent üzrə aparılacaq. Onlar yaşa-
yış, istehsal, sosial xidmətlər, “ağıllı 
kənd təsərrüfatı” və alternativ enerji 
sahələridir. Ərazidə, ilk olaraq, tam 
izolyasiya olunmuş və innovativ ti-
kinti materiallarından istifadə olun-
maqla 200 fərdi evin tikintisi nəzərdə 
tutulub. Evdaxili mühəndis kommu-
nikasiya, isitmə sistemləri də ağıllı 
texnologiyalar əsasında qurulacaq. 
Bu kəndlərdə müasir məktəb, bağ-
ça, poliklinika və elektron idarəetmə 
mərkəzləri inşa olunacaq, turizm 
infrastrukturu formalaşdırılacaq. Bü-
tün yaşayış evləri, sosial obyektlər, 
inzibati və ictimai iaşə binaları, 
kənd təsərrüfatı məhsullarının ema-
lı və istehsalı prosesi alternativ 
enerji mənbələri ilə təmin ediləcək. 
Layihənin icrasında Türkiyə, 

Çin, İtaliya və İsrail şirkətlərinin 
mütəxəssisləri də iştirak edəcəklər.

Dövlət başçısı bildirdi ki, bu, işğal-
dan azad edilmiş ərazilərdə ilk pilot 
layihədir: “Ona görə də, qeyd etmək 
istəyirəm ki, biz buna xüsusi diqqət 
yetiririk. Bu layihənin uğurlu icrası 
sözsüz ki, bizim əraziləri mümkün 
qədər tez bir zamanda dirçəltmək və 
bərpa etməklə bağlı güclü iradəmizi 
nümayiş etdirəcək”.

Bundan əlavə, Zəngilan Hava 
Limanının təməlinin qoyulması, 
Zəngilan rayonu ərazisində uçuş-
enmə zolağı üç kilometr olan, bü-
tün növ təyyarələri qəbul edəcək 
beynəlxalq hava limanının inşa 
edilməsi, Füzuli Beynəlxalq Hava 
Limanından sonra azad edilmiş 
torpaqlarda ikinci hava limanının 
tikintisinə start verilməsi, Zəngilanın 
beynəlxalq nəqliyyat-logistika 
mərkəzinə çevrilməsi regionun inki-
şaf xəritəsini müəyyənləşdirəcək. Bu 
inkişaf xəritəsi Füzuli və Zəngilandan 
sonra Laçın rayonunda inşa ediləcək 

üçüncü beynəlxalq hava limanı ilə 
bütün Qarabağ və Şərqi Zəngəzur 
zonasını Zəngilan da daxil olmaq 
şərtilə əhatə edəcək.

Cəbrayıl və Zəngilan rayonun-
da aparılan işlərlə tanış olmaq üçün 
bölgəyə səfər edən dövlətimizin 
başçısı sakinlərlə görüşü zamanı 
dedi: “Azərbaycan xalqının nə qədər 
güclü iradəsi və öz doğma torpağına 
bağlılığı var. Ermənilərin aləmində 
əsas ümidverici amil o idi ki, bizim 
camaat bu yerləri unudacaq, yaş-
lı camaat unudacaq, sonra vaxt 
keçəcək yaşlı camaat təbii olaraq 
həyatdan gedəcək. Gənclər, başqa 
şəraitdə böyüyüb başa çatan insan-
lar isə heç vaxt buraya qayıtmaq 
istəməyəcəklər. Bax, bu, onların bö-
yük səhvi idi. Çünki biz qəlbində güc-
lü Vətən sevgisi olan bir gənc nəsil 
tərbiyə edib yetişdirdik. Hətta buranı 
görməyən hər bir gənc bir arzu ilə ya-
şayıb ki, qayıtsın öz doğma torpağı-
na, ədalət bərpa olunsun və artıq biz 
bunu görürük”.

Azad edilən ərazilərimizin 
bərpası ilə bağlı bu gün həyata 
keçirilən fəaliyyət dağlıq və düzən 
Qarabağ bölgələrinə aid dövlət 
siyasətimizin yeni strategiyası-
nın tərkib hissəsidir. Prezident 
tərəfindən bu istiqamətdə irəli 
sürülən taleyüklü tarixi təşəbbüslər 
bir daha təsdiqləyir ki, dövlətimiz 
azad edilmiş rayonlarımızla bağlı 
dəqiq və sistemli siyasət kursunu 
özünün əsas missiyasına çevirmiş-
dir.

Əlbəttə, illərdir düşmən əlində 
olan bölgələrimizi azad görmək nə 
qədər sevinclidirsə, orada əzəldən 
yaşamış azərbaycanlıların öz yurd 
yerlərinə bağlılığını, sevgisini görmək 
də insanı bir o qədər fərəhləndirir. 
Görülən işlər göstərir ki, heç də uzaq 
olmayan tarixdə Şuşa başda olmaq-
la bütün azad edilən rayonlarımızda 
həyat yenidən canlanacaq, torpaq-
larımız öz əzəli sakinlərinin addım 
səslərini duyacaq.

Anar TURAN, 
“Xalq qəzeti”

Qarabağın dirçəldilməsi 
tarixi missiyadır

Heç kəsin ağlına gəlməzdi ki, 27 il işğal altında qalan torpaqlarımız cəmi 44 günün içində azad 
olunsun. Lakin 2020-ci il sentyabrın 27-də başlayan və noyabrın 10-da yekunlaşan 44 günlük 
müharibə nəticəsində Ermənistan tərəfindən işğal olunmuş rayonlarımız, şəhər və qəsəbələrimiz 
düşmənlərdən təmizləndi. Əlbəttə, bu qələbə Ali Baş Komandanın böyük siyasi iradəsi, qətiyyətli 
qərarları, əsgər və zabitlərimizin ölçüyəgəlməz hünər və rəşadəti sayəsində əldə olundu. İndi 
qarşıda duran əsas məsələ azad etdiyimiz torpaqlarda hərbi cəhətdən möhkəmlənmək, düşmənin 
revanşist qüvvələrinə heç bir halda aman verməmək və ən əsası, dağıdılmış, vandalizmə məruz 
qalmış yurd yerlərimizi dirçəltmək, vaxtılə orada mövcud olmuş həyatı yenidən bərpa etməkdir. Bu 
prosesə isə artıq start verilib. Çünki bu proses Azərbaycan xalqının və dövlətinin tarixi missiyasıdır. 

